
უპილოტო საფრენი აპარატების გამოყენება გარემოს მონიტორინგში 

მყინვარების მაგალითზე 
 

დავით სვანაძე 

ელ.ფოსტა: dato.svanadze@ens.tsu.edu.ge; 

გეოგრაფიის დეპარტამენტი, ზუსტ და საბუნებისმეტყველო მეცნიერებათა ფაკულტეტი, 

ივ.ჯავახიშვილის  სახელობის თბილისის  სახელმწიფო  უნივერსიტეტი,  

ი.ჭავჭავაძის პრ. #3, 0179  თბილისი 

 

გეოგრაფიული გარსის შემადგენელ კომპონენტებზე და მათზე მიმდინარე 

პროცესებზე, მუდმივი დაკვირვების წარმოება ძირითად შემთხვევებში შრომატევადი 

პროცესია და ხშირად შეზღუდული შესაძლებლობები გააჩნია. მაღალი სამეცნიერო 

ღირებულების დაკვირვების წარმოება მხოლოდ კონკრეტულ წერტილშია შესაძლებელი 

და ფართობის ერთეულზე დასაკვირვებელი წერტილების სიმჭიდროვის ზრდის 

პარალელურად იზრდება მატერიალური დანახარჯები; დაკვირვების დრო და ა.შ. დიდ 

ფართობებზე, ძნელად მისადგომ, ან მიუვალ ადგილებზე დაკვირვების კარგი საშუალებაა 

პროცესის დისტანციური მონიტორინგი.  მისი განხორციელება შესაძლებელია 

სატელიტური, აერო გადაღებების, მიწისპირა დაკვირვების ინსტრუმენტებისა და 

მეთოდოლოგიების ან მათი ერთობლივი გამოყენების ხერხით. უკანასკნელ ხანს 

უპილოტო საფრენი აპარატების გამოყენების ხელმისაწვდომობის  და პარალელურად 

მათი ფრენის პარამეტრების და დაკვირვების მეთოდოლოგიური შესაძლებლობების 

ზრდამ, მკვეთრად გაზარდა მათი გამოყენების დიაპაზონი. იგი ხშირად გამოიყენება ისეთი 

პრაქტიკული ან სამეცნიერო ამოცანების გააზრებისათვის, როგორიცაა: ტყის ხანძრები, 

მეწყრულ-ღვარცოფული პროცესები, სოფლის მეურნეობა, მყინვარების დინამიკის 

მონიტორინგი, ტბებისა და წყალსატევები მონიტორინგი და მრავალი სხვა .  

უპილოტო საფრენი აპარატით, ახლო მანძილის დისტანციური ზონდირების 

მეთოდოლოგიის გამოყენებით 2017 წლის აგვისტო-სექტემბრის თვეებში 

განვახორციელეთ კავკასიონის ქედის სვანეთის და რაჭის მონაკვეთებზე მყინვარების 

მონიტორინგი, რამაც შესაძლებლობა მოგვცა მაღალი სიზუსტით განგვესაზღვრა 

მყინვარების ზედაპირების მორფოლოგია მისი ენების გარკვეულ მონაკვეთებზე, 

მყინვარის ენის ამჟამინდელი მდებარეობა ხეობაში, უკანასკნელ პერიოდში 

პერიგლაციალური ზონაში მიმდინარე სხვადასხვა პროცესის ტემპი და მასშტაბი, რაც 

უდავოდ კავშირშია მცირე გამყინვარების პერიოდიდან დღემდე დედამიწაზე მიმდინარე 

კლიმატის გლობალურ ცვლილებასთან და მისგან გამომდინარე ხეობის მნიშვნელოვანი 

ნაწილის განთავისუფლებისაგან ყინულოვანი საფარით.  

